
者雖多惟友諒勢彊大稱巨敵旣敗　上喜甚謂諸將曰

此賊亡天下不難定矣

　〈高岱曰元末羣雄競起與我　太祖竝驅中原固非一人而當時稱勍敵爲腹心肘腋害者惟友諒爲可慮哉〉

　〈友諒之勇悍雄畧雖或未及項羽而僄迅狡猾出没飄忽大困而氣不餒屢躓而勢復振觀其龍江敗歸還礱〉

　〈安慶九江之失疾奔武昌及徐達召還不旋踵而有江州之入是皆以敗衂之後旬日之閒而能陷城𨚫敵葢〉

　〈深通兵法不沮不撓故能開拓封疆奄有荆楚亦一世之雄也所惜者昧於強弱之勢眩於先後之機我　太〉

　〈祖在金陵可與合從而不可圖者乃先自相讐敵攻戰至無虛日至於河南形勝之地韓林兒劉福通輩又皆〉

　〈非戡定之材也顧不能進取襄鄧以窺中原其策已繆矣及其東下也金陵無釁可乘則擁衆遠涉江湖以取〉

　〈龍江之敗及我　太祖出援安豐金陵可乘矣乃老師南昌而不能搗根本之虛雖天命有在未可力爭而用〉

　〈兵之道當如是哉況其氣小而志驕性猜而多忌拔一太平遽稱大號至於受命之禮於草莽行之而安慶南〉

　〈北屛蔽守難其人乃不能容一趙普勝其視我　太祖之宏規偉度天壤懸絕矣豈待決彭蠡之戰而後勝負〉

　〈可分耶雖然我　太祖之所以得肆力於友諒者則以士誠之乏遠圖耳觀其鄱陽之戰亟命徐達歸守建康〉

　〈友諒旣殂諸將勸之西蹙武昌竟不從而班師者拳拳以東吳之乘虛爲慮耳但吳雄駕馭之術不欲以機事〉

　〈吿人而區區戎𥳑輩豈足以測聖心士誠坐守吳會而不能出一旅以擾金陵則天所以成滅漢之功也天之〉

　〈所興固非人力所能禦哉〉

鄱陽之戰　上亦屢瀕於危自戊子至庚寅三勝之後交

鋒旣久賊衆不退因被圍一時羣將計無所出帳前總制

親兵左副都指揮使韓成進曰臣聞古之人有殺身以成

仁者臣不敢辭也遂賜成龍袍冠冕與　上服同對賊衆

投水中賊遂退又一日與友諒鏖戰劉基在御舟忽躍起

--

大呼　上亦驚起囘側但見基雙手揮之連聲呼曰難星

過可更舟　上悟如其言更之坐未半餉舊舟已爲敵砲

擊破矣是役也大戰五晝夜將臣效忠死敵者樞密院同

知丁普郎院判張志雄統軍元帥宋貴陳兆先副元帥余

永昌文貴王勝李信萬户程國勝千户姜潤鎮撫曹信等

凡三十餘人○時有周顚者建昌人年十四得顚行乞於

南昌比長舉措詭譎人莫能識每見人必曰吿太平常至

金陵　上每出顚必前遮拜有所言必以吿太平爲首辭

　上厭之命沃以燒酒顚飲極多終不醉曰公寧能死我

乎命覆以甕積薪煆之火息啟視正坐晏然乃令居蔣山

寺轉益狂肆日撓競諸僧良不堪月餘僧白　上言其異

常與沙彌爭飯遂不食已半月　上令僧更饑之因閉顚

空室中水米不入口旬有三日遣問如故　上幸寺顚伏

於道左以手畫地爲圈顧謂　上曰你打破一桶再做一

桶旣而王師征陳友諒　上問顚此行何如應聲曰好

上曰彼已稱帝今欲取之豈不難乎顚仰視屋久之端首

正容搖手曰上面無他底　上曰汝從行可乎曰可卽以

所扶杖高舉趨前作壯士揮擊狀以示必勝意行至皖城

苦無風遣問顚顚曰只管行只管有風無膽行行便無風

乃令衆挽舟行不三里風旣起而迅飈猛作倏忽達小孤

